
Cyflwyniad a manylion cyswllt 
 

Adroddiad yw’r ddogfen hon sy’n dilyn ymgynghoriad ar y papur ymgynghori – “Cysoni’r 
Ffioedd ar gyfer Grantiau Profiant ag Adennill Costau”. 

Bydd yn rhoi: 
 
• cefndir yr adroddiad a chrynodeb o’r ymatebion 
• ymateb manwl i'r cwestiynau penodol a godwyd yn yr adroddiad 
• manylion y camau nesaf yn dilyn yr ymgynghoriad hwn. 

Gellir cael rhagor o gopïau o'r adroddiad hwn a'r papur ymgynghori drwy gysylltu â’r Tîm 

Polisi Ffioedd yn y cyfeiriad isod: 

Fees Policy Team 
Ministry of Justice 
102 Petty France 
London SW1H 9AJ 

 

E-bost: mojfeespolicy@justice.gov.uk 

Mae'r adroddiad hwn ar gael hefyd yn https://consult.justice.gov.uk/ 

Gellir gwneud cais am gopïau o’r cyhoeddiad hwn mewn fformatau eraill gan 
mojfeespolicy@justice.gov.uk 

Cwynion neu sylwadau 

Os oes gennych chi unrhyw gwynion neu sylwadau ynghylch y broses ymgynghori, dylech 
gysylltu â'r Weinyddiaeth Gyfiawnder gan ddefnyddio’r cyfeiriad uchod. 

Trosolwg 

Cefndir 

1. Byddwn yn mynd ati’n rheolaidd i adolygu’r ffordd yr ydym yn codi ffioedd llysoedd 
er mwyn sicrhau bod Gwasanaeth Llysoedd a Thribiwnlysoedd Ei Mawrhydi 
(GLlTEM) yn cael ei ariannu’n briodol, gan amddiffyn yr egwyddor hanfodol o 
fynediad at gyfiawnder ar yr un pryd. Mae mynediad at gyfiawnder yn hollbwysig i 
gynnal democratiaeth effeithiol a gweithredol, i helpu i gadw trefn gymdeithasol ac i 
sicrhau economi effeithiol.  

2. Mae’r gwasanaeth profiant yn rhan bwysig o’r gwaith y mae GLlTEM yn ei wneud. 
Mae’n rheoli’r broses a ddefnyddir gan unigolion i ddangos eu hawdurdod i ddelio 
ag eiddo, arian ac “ystâd” yr ymadawedig ar ôl ei farwolaeth. Mae’n ceisio 
ysgafnhau baich pobl sy’n galaru drwy wneud y broses o wneud cais am brofiant 
mor syml â phosibl. Mae’r Llywodraeth yn parhau â’i hymrwymiad i sicrhau bod y 
system brofiant yn cael ei rhedeg yn effeithlon ac yn effeithiol, gan ddiogelu 
mynediad at gyfiawnder a lleihau’r baich ar y trethdalwr ar yr un pryd. 

3. Cyhoeddwyd y papur ymgynghori hwn, sef “Cysoni’r Ffioedd ar gyfer Grantiau 
Profiant ag Adennill Costau” ar 8 Gorffennaf 2021, ac roedd ar agor am un wythnos 
ar ddeg tan 23 Medi 2021. Roedd yn gofyn am sylwadau ar gynnig y Weinyddiaeth 
Gyfiawnder i gysoni’r ffi sy’n daladwy am geisiadau am brofiant â chost darparu’r 
gwasanaeth hwnnw i bob defnyddiwr. Byddai hyn yn arwain at gynyddu’r ffi i £273 
ar gyfer defnyddwyr proffesiynol (£155) a’r rheini nad ydynt yn broffesiynol (£215). 
Roedd gan y cynnig dri amcan, sef:  

• cysoni’r strwythur ffioedd ag egwyddorion Rheoli Arian Cyhoeddus Trysorlys 
EM, lle dylid codi’r un ffi ar bawb sy’n defnyddio’r un gwasanaeth; 

• gosod y ffi ar lefel sy’n adennill y gost o ddarparu’r gwasanaeth, a fyddai’n 
cyd-fynd yn well â’r dull safonol o godi ffioedd, yn unol ag egwyddorion 
Rheoli Arian Cyhoeddus; 

• a diogelu mynediad at gyfiawnder drwy sicrhau bod gan lysoedd a 
thribiwnlysoedd adnoddau digonol, yn unol â dyletswydd statudol a 
chyfansoddiadol yr Arglwydd Ganghellor, gan leihau lefel gyffredinol y 
cymorth gan drethdalwyr i GLlTEM ar yr un pryd. 

4. Disgwylir i’r cynnig hwn gyfrannu’n sylweddol at gynlluniau ariannol y Weinyddiaeth 
Gyfiawnder ar gyfer 2022-23 a thu hwnt. Rydym yn amcangyfrif y bydd y cynnig yn 
codi £23–25m ychwanegol ar gyfer y gwasanaeth llysoedd a thribiwnlysoedd mewn 
blwyddyn arferol.  

5. Roedd yr ymgynghoriad yn gofyn am farn defnyddwyr y gwasanaeth profiant, y 
proffesiwn cyfreithiol, y farnwriaeth, y sector cynghori a phawb sydd â diddordeb 
yng ngwaith GLlTEM. Roedd yr ymgynghoriad yn gofyn am farn ynghylch tri 
chwestiwn oedd yn ymwneud â’r cynnig.  

Crynodeb o’r ymatebion 

6. Cafwyd cyfanswm o 24 o ymatebion i'r papur ymgynghori. Daeth y rhan fwyaf o’r 
ymatebion gan y sector cyfreithiol, naill ai gan ymarferwyr neu gwmnïau unigol, neu 
gan gyrff aelodaeth sy’n cynrychioli proffesiwn cyfreithiol.  

7. Roedd y rhan fwyaf o’r ymatebion yn cytuno ag egwyddor gyffredinol y cynnig, sef 
cynyddu’r ffi y mae GLlTEM yn ei chael am geisiadau am brofiant er mwyn talu am 
gost y gwasanaeth. Roedd yr ymatebwyr wedi’u rhannu ar y cwestiwn a ddylid 
cadw ffi ostyngol ar gyfer ceisiadau gan ymgeiswyr profiant proffesiynol. Roedd y 
brif ddadl yn ymwneud â chadw ffi ostyngol, o ystyried safon y gwasanaeth a 
ddarperir gan ymarferwyr, yn enwedig i ymgeiswyr bregus a’r rhai ag ystadau 
cymhleth. Dadleuwyd y byddai dileu’r disgownt yn gwneud i unigolion beidio â 
chwilio am gymorth proffesiynol gyda’u cais am brofiant, gan arwain at fwy o wallau 
yn y ceisiadau fyddai'n cyrraedd y gwasanaeth profiant. Roedd y rhan fwyaf o’r 
ymatebwyr yn cytuno na fyddai’r cynnig yn cael effaith anghymesur ar unigolion â 
nodweddion gwarchodedig.  

8. Rydym yn ddiolchgar i bawb sydd wedi ymateb i’r ymgynghoriad ac am y pwyntiau 
a godwyd. Mae ein hymateb i gwestiynau’r ymgynghoriad i'w weld isod, yn ogystal 
â’r camau nesaf y bwriedir eu cymryd. Mae’r Llywodraeth o'r farn bod yr 
ymgynghoriad yn dangos cefnogaeth gref ar gyfer bwrw ymlaen â’r cynnig i 
gynyddu ffioedd profiant i adennill costau, a bydd yn mynd ati i weithredu’r newid yn 
gynnar y flwyddyn nesaf.  

Ymatebion i gwestiynau penodol 

Cwestiwn 1: A ydych yn cytuno y dylai’r ffi sy’n daladwy am grant cynrychiolaeth 

fod yr un fath i bob defnyddiwr, pa un a yw’r cais gan ymarferydd profiant 

proffesiynol ynteu ymgeisydd personol? 

9. Cawsom 24 o ymatebion i’r cwestiwn hwn, gyda 12 (50%) o’r ymatebwyr yn cytuno 
â’r cynnig i godi’r un ffi ar gyfer ceisiadau a gyflwynir gan ymarferwyr profiant 
proffesiynol ac ymgeiswyr personol. Teimlai’r ymatebwyr hyn ei bod yn deg codi'r 
un swm ar bob defnyddiwr sy’n elwa o’r un gwasanaeth. 

10. Roedd y 12 (50%) arall yn anghytuno â’r cwestiwn ac yn dadlau y dylid cadw ffi is ar 
gyfer ceisiadau a gyflwynir gan weithwyr proffesiynol. Daeth yr holl ymatebion hyn 
gan ymarferwyr profiant a chymdeithasau proffesiynol. Roedd y rhan fwyaf o’r 
ymatebion hyn yn seiliedig ar y farn bod ceisiadau a gyflwynir gan ymgeiswyr 
proffesiynol yn cael eu prosesu'n gynt, ac o ganlyniad yn rhatach i'w prosesu. Y 
rheswm am hyn yw y bydd ar ymgeiswyr proffesiynol angen llai o gymorth gan staff 
GLlTEM yn ystod y broses o baratoi cais, a’u bod yn llai tebygol o gyflwyno 
ceisiadau sy’n cynnwys camgymeriadau, oherwydd eu gwybodaeth a’u 
harbenigedd. Roedd llawer o’r ymatebwyr a oedd yn dibynnu ar y ddadl hon yn 
cwestiynu cywirdeb ein hasesiad o’r costau, a oedd yn dangos bod y gost o 
brosesu ceisiadau a gyflwynir gan ymgeiswyr proffesiynol ac ymgeiswyr heb fod yn 
broffesiynol yn weddol gyfartal. 

11. Soniodd nifer o ymatebwyr am y gwasanaeth pwysig a gwerthfawr y mae gweithwyr 
proffesiynol ym maes profiant yn ei ddarparu i’w cleientiaid, gan gynnwys cymorth i 
lunio’r cais a gwneud yn siŵr bod y wybodaeth yn gywir. 

Ymateb y Llywodraeth 

12. Yn wreiddiol, codwyd ffi is ar gyfer ceisiadau proffesiynol i adlewyrchu’r ffaith ei bod 
yn costio llai i’r gwasanaeth profiant eu prosesu. Ar sail ymarferion adennill costau 
diweddar a gynhaliwyd gan y Weinyddiaeth Gyfiawnder, mae cost prosesu 
ceisiadau proffesiynol a cheisiadau nad ydynt yn rhai proffesiynol yn cyfateb yn fras 
erbyn hyn. O’r herwydd, mae’r Llywodraeth yn credu nad oes cyfiawnhad bellach 
dros godi ffi is ar ymgeiswyr proffesiynol. Nid oes unrhyw lys na thribiwnlys arall yn 
rhoi disgownt am geisiadau a gyflwynir gan ymgeiswyr proffesiynol. Rydym ni o’r 
farn y dylai’r ffi brofiant, yn yr un modd â’r holl ffioedd eraill, fod yr un fath ar gyfer 
pob ymgeisydd, beth bynnag fo’u categori. Wrth wneud hynny, byddwn yn dilyn yr 
egwyddor Rheoli Arian Cyhoeddus, sef codi’r un ffi ar bawb sy’n defnyddio 
gwasanaeth.  

13. O ran y cwestiynau ynghylch ein dull o gyfrifo costau, cafodd ein ffigur arfaethedig o 
£273 ei gyfrifo ar sail ymarfer i weld beth oedd y gost fesul uned, a gynhaliwyd gan 
ddefnyddio data 2018/19. Roedd yr ymarfer hwn yn ystyried cost uniongyrchol 
prosesu ceisiadau, yn ogystal â’r gorbenion sy’n ofynnol i redeg y gwasanaeth 
profiant, er mwyn cael un ffigur sy’n adlewyrchu’r gost fesul uned o brosesu cais am 
brofiant. Dangosodd yr ymarfer hwn mai ychydig o wahaniaeth oedd i GLlTEM yn y 
gost o brosesu ceisiadau proffesiynol a cheisiadau personol. Defnyddiwyd y gost 
gyfartalog a gafwyd wrth wneud yr ymarfer costio fesul uned hwn (wedi’i gynyddu 
yn ôl chwyddiant CPI i brisiau 2020/21) i roi’r ffi o £273 i ni. 

14. Roedd un ymateb yn cwestiynu’r defnydd o ddata 2018/19 gan fod y cyfnod 
hwnnw’n cyd-fynd â lansio cynllun peilot y system ar-lein newydd ar gyfer 
ymarferwyr, a allai fod wedi ystumio costau prosesu ceisiadau proffesiynol. Er 
mwyn cymharu, rydym wedi ystyried costau uned y flwyddyn cyn cyflwyno’r cynllun 
peilot, sef 2017/2018, ac wedi canfod mai £4 oedd yr amcangyfrif o’r gwahaniaeth 
rhwng costau prosesu ceisiadau proffesiynol a cheisiadau personol yn ystod y 
cyfnod hwnnw. Mae hynny’n debyg i’r £5 o wahaniaeth yn 2018/19. Mae hyn yn 
awgrymu mai dyma oedd y sefyllfa o ran costau prosesu ceisiadau proffesiynol a 
phersonol cyn i’r cynllun peilot ar gyfer y gwasanaeth ar-lein gael ei gyflwyno, ac 
felly mae’n annhebygol bod y cynllun peilot wedi effeithio ar ein hymarfer asesu 
costau. 

15. Dim ond y costau sy'n dod i ran GLlTEM y mae’r ymarfer costio unedau’n eu 
hystyried. Nid yw’n ystyried y costau a’r buddion ehangach y mae eraill yn eu cael 
am wasanaeth arbennig. Yn benodol, mae’r Llywodraeth yn cydnabod gwerth 
gwasanaethau y mae ymarferwyr profiant proffesiynol yn eu cynnig i’w cleientiaid, 
yn enwedig i'r rhai sydd ag ystadau cymhleth neu sydd ddim yn teimlo'n ddigon 
hyderus i ymgymryd â’r broses ymgeisio. Dylai’r rheini a fyddai’n elwa o gymorth 
proffesiynol i fynd drwy’r broses brofiant barhau i wneud hynny. Fodd bynnag, mae’r 
ymarfer o gyfrifo’r gost fesul uned yn dangos mai ychydig o fudd cyfatebol fyddai i 
GLlTEM ar hyn o bryd o gostau is ar gyfer ceisiadau proffesiynol. Mae’r 
Llywodraeth o’r farn na fyddai cynnig disgownt lle nad oes sail o ran costau yn 
wyriad cyfiawn oddi wrth egwyddorion Rheoli Arian Cyhoeddus.  

Cwestiwn 2: A ydych yn cytuno â’r cynnig i godi’r ffi sy’n daladwy am geisiadau 

profiant er mwyn adennill cost darparu’r gwasanaeth?  Rhowch resymau dros 

eich ateb os gwelwch yn dda. 

16. Cawsom 22 o ymatebion i’r cwestiwn hwn. Roedd y mwyafrif (15 ymatebydd - 
68.18%) yn cytuno, mewn egwyddor, y dylid pennu’r ffi sy’n daladwy am geisiadau 
profiant fel bod modd adennill y gost o ddarparu’r gwasanaeth, gan y dylai’r 
gwasanaeth fod yn ariannu ei hun. Roedd yr ymatebwyr hyn o’r farn bod ein cynnig 

yn ffordd resymol o roi terfyn ar ddiffyg ariannol presennol y broses o wneud cais 
am brofiant, a chymorth gan y trethdalwr yn sgil hynny. 

17. I’r gwrthwyneb, roedd 7 ymatebydd (31.8%) yn anghytuno â’r bwriad i gynyddu’r ffi.  

18. Yn hytrach nag anghytuno â’r cynnig fel y cyfryw, roedd llawer o’r ymatebwyr yn 
mynegi pryderon am safon y gwasanaeth a ddarperir ar hyn o bryd. Roedd y 
cwynion yn cynnwys adroddiadau am oedi ac amseroedd aros hir, camgymeriadau 
mewn grantiau sydd wedi cael eu rhoi, yn ogystal â phroblemau technegol gyda’r 
system ar-lein ac anawsterau wrth geisio cysylltu â staff profiant. Awgrymodd nifer o 
ymatebwyr y dylid cyflwyno rhyw fath o ad-daliad am oedi. 

19. Roedd rhai ymatebion yn codi cwestiynau ynghylch y fethodoleg a ddefnyddiwyd ar 
gyfer costio, ac a yw £273 yn adlewyrchiad teg o’r gost o brosesu cais am brofiant, 
gan ystyried bod yr ymarfer asesu costau yn seiliedig ar ddata 2018/2019. 

Ymateb y Llywodraeth 

20. Mae’r Llywodraeth yn croesawu’r gefnogaeth gyffredinol gan ymatebwyr i’r 
egwyddor o osod ffi’r cais am brofiant fel bod modd adennill costau. Rydym hefyd 
yn cydnabod cryfder y pryderon a godwyd ynghylch sicrhau gwasanaeth o’r safon 
uchaf i’r rheini sy’n mynd drwy’r broses.  

21. Rydym yn cydnabod bod amseroedd aros rhwng cyflwyno cais am brofiant a chael 
y grant profiant ei hun wedi cynyddu’n ddiweddar, yn enwedig gan ystyried effaith y 
pandemig ar weithrediadau’r llys ac ar nifer y ceisiadau. Rydym wedi cymryd camau 
i unioni hyn. Rhwng mis Ebrill a mis Mehefin 2021, yr amser aros cyfartalog ar gyfer 
ceisiadau ar-lein (76% o’r holl geisiadau) o dderbyn yr ewyllys i’r grant profiant oedd 
3.3 wythnos – wythnos yn gynt na’r un cyfnod y flwyddyn flaenorol.  Ar gyfer 
ceisiadau symlach sydd ddim yn cael eu stopio, rhoddir grantiau’n gyflym iawn, 
gyda’r amser aros yn 1.3 wythnos ar hyn o bryd.  

22. Rydym yn parhau i adolygu a mynd ar drywydd y rhesymau cyffredin dros stopio 
ceisiadau, sy’n rhoi cyfle i ni newid systemau a phrosesau er mwyn lleihau nifer y 
ceisiadau sy’n cael eu rhewi. Er enghraifft, rydym yn ychwanegu cwestiynau 
newydd ynghylch yr ewyllys at y broses ymgeisio ar-lein, ar ôl canfod mai dyma 
oedd un o’r 5 prif reswm dros stopio achos. Rydym hefyd wedi canolbwyntio ar 
leihau nifer y ceisiadau sydd wedi dod i stop a heb eu cwblhau. Ers mis Mehefin, 
rydym wedi lleihau tua thraean ar y llwyth achosion hyn. 

23. Rydym yn ymwybodol bod angen ailgyflwyno oddeutu 3% o grantiau oherwydd 
camgymeriadau gan swyddogion a chwsmeriaid.  Rydym yn gweithio i ddatrys hyn 
drwy ddatblygu cam sicrhau ansawdd gorfodol yn y broses gyflwyno. Ar ben hynny, 

byddwn yn cynnal archwiliadau ar hap bob dydd i roi adborth a hyfforddiant ar 
unwaith i staff, er mwyn eu helpu i wella’n barhaus. 

24. Rydym wedi parhau i gynyddu adnoddau yn ein canolfan gyswllt i fynd i’r afael â’r 
galw uchel am gyswllt â staff. Mae hyn wedi arwain at welliannau sylweddol i lefelau 
gwasanaeth yn ddiweddar, gyda’r amser aros cyfartalog ar gyfer galwadau yn llai 
na 12 munud drwy gydol y cyfnod rhwng mis Awst a mis Medi 2021. Disgwyliwn i’r 
gwelliannau hyn i’r gwasanaeth nid yn unig aros yn gyson, ond parhau i wella yn y 
dyfodol, gan adeiladu gwasanaeth profiant gwell a mwy effeithlon. 

25. O ran ymholiadau a dderbyniwyd ynghylch cywirdeb ein hamcangyfrif o'r gost ar 
gyfer y ffi arfaethedig, cafwyd y ffigur hwn drwy’r ymarfer asesu costau a ddisgrifir 
uchod ym mharagraff 13. Yn benodol, y data y dibynnwyd arno, sef data 2018/19, 
yw’r amcangyfrif diweddaraf sydd ar gael o gostau fesul uned. Yn wir, rydym yn 
credu y byddai effaith y pandemig ar niferoedd a chostau wedi camystumio ymarfer 
asesu costau gyda data mwy diweddar. Wedyn, diweddarwyd y ffigur a oedd yn 
deillio o’r ymarfer costio unedau yn ôl chwyddiant CPI, i brisiau 2020/21. Felly mae’r 
ffi arfaethedig yn seiliedig ar ein hamcangyfrif rhesymol gorau o'r gost ar hyn o bryd, 
a byddwn yn parhau i fonitro hyn. Os bydd ein hasesiad o gostau yn newid yn y 
dyfodol, bydd y ffi’n cael ei hadolygu a’i haddasu yn ôl yr angen.   

Cwestiwn 3: A ydych yn credu y bydd y cynnig yn cael effaith anghymesur ar 

unigolion sydd â nodweddion gwarchodedig? A oes unrhyw addasiadau posibl y 

dylem eu hystyried er mwyn lleihau’r effaith hon? 

26. Cawsom 16 ymateb i’r cwestiwn hwn, gyda 4 (25%) o’r ymatebwyr yn dadlau y 
gallai’r bwriad i gysoni gael effaith niweidiol ar unigolion â nodweddion 
gwarchodedig. 

27. Roedd tri o’r ymatebion yn dadlau fod unigolion hŷn a/neu rai mewn profedigaeth yn 
fwy tebygol o fod yn fregus ac o weld yr angen i gael cefnogaeth broffesiynol i fynd 
drwy’r broses brofiant. Roedd yr ymatebion hyn yn nodi y bydd dileu’r ffi is ar gyfer 
ymarferwyr proffesiynol yn effeithio’n arbennig ar yr ymgeiswyr hyn, oherwydd y 
gallai gynyddu’r gost o wneud cais am brofiant, neu wneud iddynt beidio â gofyn am 
gyngor proffesiynol yn gyfan gwbl.  

28. Roedd un ymateb yn cyfeirio at y ffaith y byddai ymgeiswyr gyda llai o fodd i dalu’r 
ffi yn wynebu effaith y cynnydd yn y ffi yn fwy na neb, gan nad yw’r cynnig yn 
cynnwys ffi sy’n seiliedig ar fand ac yn ddibynnol ar werth yr ystâd.  

Ymateb y Llywodraeth 

29. Er na ddarparwyd unrhyw dystiolaeth i gefnogi’r ymatebion i’r ymgynghoriad, 
ystyriodd y Llywodraeth yn ofalus yr awgrym y byddai’r cynnig yn cael effaith 

anghymesur ar unigolion â nodweddion gwarchodedig neu aelwydydd incwm isel. 
Mae datganiad cydraddoldeb cyfredol yn cael ei gyhoeddi ochr yn ochr â’r ymateb 
hwn i’r ymgynghoriad.  

30. Gan fod ffioedd, yn y pen draw, yn cael eu hadennill o’r ystâd, bydd effaith y newid 
yn y ffioedd yn disgyn ar y rhai sydd wedi etifeddu’r ystâd. Rydym wedi ystyried 
tystiolaeth o ddadansoddiad o Arolwg Cyfoeth ac Asedau 2014-2016 ar 
ddosbarthiad etifeddiaethau yn ôl oedran, incwm a chyfoeth. O’r dadansoddiad 
hwn, nodwn mai unigolion rhwng 55 a 64 oed oedd y mwyaf tebygol o etifeddu 
rhywbeth, ac mai hwythau hefyd, ar gyfartaledd, oedd yn cael yr etifeddiaethau 
mwyaf.  Felly er ei bod yn debygol y bydd pobl yn yr ystod oedran 55 i 64 yn fwy 
tebygol o orfod talu’r ffi profiant uwch, mae hefyd yn wir bod y grŵp hwn mewn 
gwell sefyllfa i allu fforddio’r ffi.  

31. Ar ben hynny, bydd amrywiol fesurau diogelu sy’n sicrhau y bydd y ffi’n aros yn 
fforddiadwy yn lliniaru unrhyw effaith. Ni fydd angen talu ffi ar ystadau sy’n werth llai 
na £5,000. Bydd cynllun Help gyda Ffioedd (HwF) y Llywodraeth yn parhau i fod ar 
gael i ddefnyddwyr ar incwm isel a gyda dim ond ychydig o gynilion sydd ddim yn 
gallu talu’r ffi. Mae’n bosibl y bydd ffioedd ymgeiswyr llwyddiannus yn cael eu 
gostwng neu eu dileu'n llwyr. I’r rheini nad ydynt yn gymwys ar gyfer HwF ond sy’n 
dal i deimlo nad ydynt yn gallu fforddio’r ffi, gellir rhoi gostyngiad mewn 
amgylchiadau eithriadol hefyd. Bydd swyddogion y llys yn ystyried pob achos yn 
unigol.  

32. Diolch i’r mesurau diogelu presennol hyn, bydd cleientiaid bregus a allai elwa o 
gymorth proffesiynol yn parhau i allu manteisio ar wasanaethau proffesiynol ym 
maes profiant, gan y bydd y ffi’n dod o’r etifeddiaeth yn y pen draw, a fydd bob 
amser yn fwy na’r ffi brofiant ei hun. 

Asesiad Effaith, Cydraddoldeb a’r Iaith 
Gymraeg 

Asesiad Effaith 

Asesiad Effaith  

33. Mae Asesiad Effaith ffurfiol wedi cael ei baratoi ar gyfer y cynnig hwn. Mae wedi 
cael ei gyhoeddi ochr yn ochr â’r ddogfen hon.   

Cydraddoldeb  

34. O dan Ddeddf Cydraddoldeb 2010, mae’n ofynnol i’r Llywodraeth, fel rhan o’r 
broses o ddatblygu polisïau, ystyried effaith ein cynnig ar gydraddoldeb. Yn gryno, 
rhaid i awdurdodau cyhoeddus sy’n ddarostyngedig i’r ddyletswydd cydraddoldeb 
roi sylw i’r canlynol wrth arfer eu swyddogaethau:  

• dileu erledigaeth, aflonyddu a chamwahaniaethu anghyfreithlon a mathau eraill o 
ymddygiad y mae’r Ddeddf yn eu gwahardd;  

• hybu cyfle cyfartal rhwng y rheini sy'n rhannu nodwedd warchodedig a’r rheini sydd 
ddim;  

• meithrin cysylltiadau da rhwng y rheini sy'n rhannu nodwedd warchodedig a’r rheini 
sydd ddim.  

35. At ddibenion yr asesiad cydraddoldeb, y nodweddion gwarchodedig perthnasol o 
dan y Ddeddf Cydraddoldeb yw: hil; rhyw; anabledd; cyfeiriadedd rhywiol; crefydd a 
chred; oedran; priodas a phartneriaeth sifil; ailbennu rhywedd; beichiogrwydd a 
mamolaeth.  

36. Mae Datganiad Cydraddoldeb wedi cael ei baratoi ar gyfer y cynnig hwn. Mae wedi 
cael ei gyhoeddi ochr yn ochr â’r ddogfen hon.   

Y Gymraeg  

37. Byddai’r cynnig hwn, pe bai’n cael ei weithredu, hefyd yn effeithio ar siaradwyr 
Cymraeg. Mae’r cynnig hwn yn cynnwys newidiadau i ffioedd sydd hefyd yn 
effeithio ar ddefnyddwyr y llysoedd sy’n siarad Cymraeg, ond ni ddylai amharu’n 
anghymesur ar eu dealltwriaeth o ffioedd.  

38. Mae fersiwn Saesneg o’r ddogfen hon ar gael yn: Aligning the fees for grants of 
probate to cost recovery - GOV.UK (www.gov.uk). Gellir darparu copi Cymraeg o’r 
Asesiad Effaith a’r Datganiad Cydraddoldeb ar gais. 

 

https://www.gov.uk/government/consultations/aligning-the-fees-for-grants-of-probate-to-cost-recovery
https://www.gov.uk/government/consultations/aligning-the-fees-for-grants-of-probate-to-cost-recovery

Casgliad a’r camau nesaf 

39. Mae gan yr Arglwydd Ganghellor ddyletswydd gyfansoddiadol i sicrhau na wrthodir 
mynediad i’r llysoedd, ac i sicrhau bod y llysoedd a’r tribiwnlysoedd yn gallu 
gweithredu’n effeithiol ac yn effeithlon. Er mwyn cyflawni’r nodau hyn, mae’n 
hanfodol bod GLlTEM yn parhau i gael ei ariannu’n briodol.  

40. Mae’r Llywodraeth wedi ystyried yr holl ymatebion i’r ymgynghoriad yn ofalus iawn. 
Yn gyffredinol, mae’r Llywodraeth yn cytuno â’r rhan fwyaf o’r ymatebion i’r 
ymgynghoriad hwn, sydd o’r farn nad oes cyfiawnhad dros gadw ffioedd profiant yn 
is na’r gost, a dibynnu ar gymhorthdal cyhoeddus ar gyfer y broses o wneud cais 
am brofiant yn sgil hynny. Credwn fod y cynnydd bach yn y ffioedd a awgrymir yn 
ein cynnig yn ffordd resymol o sicrhau bod y system yn cael ei hariannu’n briodol, a 
lleihau’r gost i’r trethdalwr ar yr un pryd. Rydym yn rhagweld y bydd cysoni ffioedd 
profiant i adennill costau yn cynhyrchu £23m-£25m ychwanegol y flwyddyn mewn 
blwyddyn arferol. 

41. Rydym yn cydnabod y pryderon a godwyd gan ymatebwyr am berfformiad y 
gwasanaeth sy'n cael ei ddarparu ar hyn o bryd wrth i ni ddod allan o’r pandemig. 
Fel y nodwyd ym mharagraffau 21 - 24, mae GLlTEM yn gweithio ar nifer o 
gynlluniau gyda’r nod o wella’r gwasanaeth a ddarperir. Mae hyn eisoes wedi 
arwain at ostyngiad sylweddol yn yr amseroedd aros a’r ceisiadau sy'n cael eu 
stopio yn ystod y 12 wythnos diwethaf. Rydym yn awyddus i barhau i weithio’n agos 
gydag ymarferwyr i gael adborth ar berfformiad a rhoi sylw i unrhyw faterion eraill 
sy’n codi.  

42. O ystyried yr ymateb cadarnhaol cyffredinol i’r ymgynghoriad, a’r camau yr ydym yn 
eu cymryd i wella’r gwasanaeth profiant a phrofiad defnyddwyr, credwn ei bod yn 
iawn bwrw ymlaen i gyflwyno ein cynnig. Rydym hefyd yn credu nad yw’r cynnig 
hwn yn cael effaith anghymesur ar unigolion sydd â nodweddion gwarchodedig. 
Felly, mae’r Llywodraeth yn bwriadu deddfu i gysoni’r ffi sy’n daladwy am geisiadau 
profiant â chost darparu’r gwasanaeth hwnnw i bob defnyddiwr, fel y nodir yn yr 
ymgynghoriad. Byddai hyn yn arwain at gynnydd yn y ffi i £273 ar gyfer defnyddwyr 
proffesiynol (£155 ar hyn o bryd) a defnyddwyr nad ydynt yn broffesiynol (£215). 
Bydd y newidiadau hyn yn cael eu rhoi ar waith drwy ddiwygio Gorchymyn Ffioedd 
Profiant Diwrthwynebiad 2004, sy’n nodi’r ffioedd sy’n daladwy am geisiadau 
profiant yng Nghymru a Lloegr. Rydym yn bwriadu gwneud y newidiadau hyn yn 
gynnar yn y flwyddyn newydd.  

Egwyddorion ymgynghori 

Nodir yr egwyddorion y dylai adrannau’r Llywodraeth a chyrff cyhoeddus eraill eu 
mabwysiadu ar gyfer ymgysylltu â rhanddeiliaid wrth ddatblygu polisïau a deddfwriaeth yn 
Egwyddorion Ymgynghori Swyddfa’r Cabinet 2018: 

https://assets.publishing.service.gov.uk/government/uploads/system/uploads/attachment_
data/file/691383/Consultation_Principles__1_.pdf 

https://assets.publishing.service.gov.uk/government/uploads/system/uploads/attachment_data/file/691383/Consultation_Principles__1_.pdf
https://assets.publishing.service.gov.uk/government/uploads/system/uploads/attachment_data/file/691383/Consultation_Principles__1_.pdf

Atodiad A – Rhestr o’r ymatebwyr 

Stephen Pett (Allied Professional Will Writers Ltd.) 

Sally Runnacles (Farnfields Solicitors) 

Charles Neal (Bell & Buxton) 

Alison Greatbanks (HSW Solicitors)  

Ian Gillard (P G Owen Ltd Chartered Accountants) 

The Society of Licensed Conveyancers  

John Stevenson AS ar ran y Grŵp Seneddol Hollbleidiol ar Degwch Rhwng Cenedlaethau 
ac Etifeddiaeth  

Karen Shakespeare (Baron Shakespeare Solicitors)  

The Association of Accounting Technicians 

Mark Dunkley (Shakespeare Martineau) 

Is-bwyllgor Busnes Diwrthwynebiad Cymdeithas y Gyfraith Dyfnaint a Gwlad yr Haf, 
Gweithgor Profiant 

Katie Carter (Green Wright Chalton Annis Solicitors) 

UK Probate 

The Association of Consumer Support Organisations 

Cymdeithas y Cyfreithwyr 

Pwyllgor Busnes Diwrthwynebiad Cymdeithas Cyfreithwyr Lerpwl.  

Cyngor y Bar 

The Surrey Law Society 

STEP 

The Association of Corporate Trustees 

Solicitors for the Elderly 

Richard Lane  (Thomson Webb & Cornfield Solicitors) 

2 Aelod o’r cyhoedd yn ymateb yn bersonol 

